
			Dáballes de comer ás pombas coma se fosen fillas propias. Pero Minia, que o observaba con minuciosidade, sabía que non era así. No seu sorriso pícaro ao lanzarlles as migallas ela descubrira unha sombra sospeitosa. E fora iso precisamente, a falta de luz no ricto da boca, o que lle acendera a alarma na súa cabeza.

			Fausto, como ela o bautizara, non era un vagabundo normal. Un día había desenmascaralo. Non é que tivese présa por coñecer que era o que acontecía con el, pero comezaba a tardarlle obter algunha información. Xa eran moitas as xornadas que investira na análise daquel individuo e, aínda que a paciencia era unha actitude que contaba entre as súas virtudes, devecía por obter resultados. Polo de agora, pouco podía intuír. O que máis a alertaba era atopar demasiada rutina nos actos diarios. Ata as pombas parecían ser sempre as mesmas e comportarse exactamente do mesmo xeito día tras día, coma se fose unha película que se proxectase cada xornada idéntica á anterior. 

			Observábao dende a ventá da cociña, da sala ou do seu propio cuarto, o lugar máis cómodo, alleo a comentarios e interrupcións dos demais membros que había na casa. Fixérao, incluso, expoñéndose máis, ao pé da fonte da praza, chantada no portal do edificio ou mesmo sentada nos bancos do parque. Ela buscaba distintos ángulos, distancias e momentos do día para poder determinar con maior facilidade as pequenas diferenzas que constrúen a vida. Estaba feita unha investigadora de nivel. Non descartaba que o seu futuro pasase por converterse nunha detective.

			[image: ]

			A estratexia supúñase boa, pero nada no seu comportamento lle deixaba pistas sobre quen era Fausto en realidade, pois estaba convencida de que detrás dese vagabundo solitario e illado había moito máis, alguén moi especial que, polo de agora, era incapaz de intuír sequera. O que si estaba claro é que era todo un profesional que non deixaba pegadas. Por se non fose suficiente, aparecía e desaparecía por tempadas, sempre no momento exacto en que ela cría que estaba a piques de descubrir algo, de achegárselle un chisco máis, de compartir tan sequera un saúdo... Pois aínda que ela o tiña completamente vixiado, calquera diría que el só tiña ollos para as súas pombas. Non erguía a cabeza para mirar a ninguén, moito menos a ela, aínda unha nena que non avultaba máis dunha cuarta do chan. Os transeúntes semellaban transparentes á súa capacidade de visión. 

			A Minia comíaa a intriga por dentro. Estaba completamente convencida de que Fausto gardaba unha historia digna de descubrir e compartir. Para ela, o mellor do mundo eran os amigos e Fausto non parecía telos. Sería unha mágoa que se perdese a súa maxia por non ter a quen contarlla. Se conseguise trabar amizade con el... o seu encanto podería brillar! Ou o que é o mesmo, compartiría a vida, que é ben fermoso. O da maxia é un xeito bonito de contalo.

			O momento de descubrilo non tiña por que tardar nin un minuto máis. Así que, sen darlle voltas, puxo o abrigo decidida a saír á rúa e desenmascarar o falso vagabundo. Si. Por que agardar? Era innecesario. Debía apurar se non quería que desaparecese de novo. 

			Non rematara de pensar iso aínda cando xa estaba pechando a porta da casa logo de saír dela. 

			Fausto non levantou a cabeza cando a rapaza se lle chantou ao carón. Nin sequera pestanexou. Minia mirábao de fronte agardando un xesto, pero o vagabundo só movía a man para achegar as faragullas ás pombas. Non era que lle sorprendese a actitude, agardaba algo similar. Semellaba que non reparara na súa presenza, xa que nin un só músculo indicaba un movemento fóra do preciso para alimentar as aves. Mais Minia sabía que non era así, que el xa a intuíra mesmo cando baixaba polas escaleiras. Tan segura estaba diso coma el de non saír do guión previsto. E a mellor estratexia, sen dúbida, era amosar a mesma seguranza que aquel a quen xa consideraba o seu contrincante. 

			Falou, tranquila, por moito que o corazón lle latexase á maior velocidade da súa vida. 

			—Sei que me estás vendo, Fausto –dixo sen máis, facéndose a ofendida pola indiferenza do home, aínda que non lle molestase a súa actitude. 

			Este, sen levantar a cabeza, comezou a poñer en marcha o complexo mecanismo de fabricar unha resposta. Fíxoo coa mesma tranquilidade e parsimonia que utilizara a nena, sentindo a falta de costume, que agora freaba o ritmo de todo o proceso. 

			Un sorriso loitaba por saír debuxado na súa boca, pero o home era un experto en borrar calquera pegada de emoción, polo que, de novo, a cara permaneceu como conxelada, sen mudar a expresión nin o máis mínimo. Abriu os beizos, pero non para sorrir, só para falar, amodo, coma se estivese a pensar cada unha das palabras que ía dicir, enfiando letra a letra, sílaba a sílaba... coma se acabase xustamente nese momento de aprender a falar. Eran máis ben poucas, pero causarían un grande impacto en Minia. 

			—Fausto... así que desa maneira cres que me chamo, non é?

			A rapaza ía desculparse. Certamente, non era un bo comezo. A emoción puidéralle e, no primeiro saúdo que fixera, acababa de desvelar demasiada información. Se fora quen de buscarlle un nome era porque pasara moitas horas mirándoo e pensando nel. E iso, precisamente, era o que Minia non tiña gana de desvelar. 

			Xa estaba inventando unha escusa, rápida e veloz. Pero antes de que esta puidese verbalizarse, o vagabundo decidiu interrompela. 

			O mesmo ton tranquilo e acompasado, coma se ese ritmo fose o que dominase toda a súa vida e non coñecese outro xeito de facer ou, cando menos, dicir as cousas. 

			—Non está mal –oíuno convencido–. Gústame Fausto. Ten un bo son. Non hai un erre estridente que o force. Lémbrame a un bombo afónico –fixo unha breve pausa e sentenciou–. Váleme. 

			Sentiuse descuberta, desprotexida. Non soubo que dicir e comezou a facer debuxos invisibles co pé no chan. Tanta preparación botada a perder nun instante...

			Fora un atrevemento bautizalo no seu maxín, caía na conta agora diso. Pero xa non había que facer. Tamén recoñecía un erro contarllo, máis aínda daquel xeito e nun primeiro encontro. Agora tampouco tiña solución. A palabra, o seu nome imaxinario, estaba fóra da súa boca, voando no aire, resoando nun eco que só ela podía escoitar pero que lle daba voltas na cabeza sen parar. 

			O segredo xa non lle pertencía.

			Fausto, lonxe de prolongar o incómodo momento, botoulle un cabo interrompendo os pensamentos de Minia cunha pregunta. O ton non soou duro, o que agradeceu a pequena. Xa resultaba bastante difícil igualmente. Así e todo, con aquilo non contaba. Nin de lonxe.

			—E ti que é o que queres, Minia?

			Minia?

			Acababa de chamarlle Minia? Polo seu nome?

			El non a bautizara cun nome falso!!!

			Como podía saber quen era ela? Acababa de varrerlle, de vez, o enorme traballo e esforzo que ela investira ao longo de tanto tempo. Todo para non saber nada del e, pola contra, expoñerse. Puxera moito tino para non ser descuberta e... sabía ata o seu nome! Iso era inadmisible! Como puidera darlle a volta á tortilla dese xeito? Quedou tan sorprendida que, nun primeiro momento, non soubo como reaccionar. 

